
97.




Che felatorio ’n cuorpo te sentive
Dedone, e quanto ss’arma s’affannava,
Quanno dall’auta torre tu vedive
La gente, che a lo puorto s’affollava?
E lo chiasso, e streverio ne sentive
De la gentaglia, che s’affacennava?
Mà, quanto vaje li core stratianno,
Copiddo? che te venga lo malanno.




98.




N’autra vota la scura Prencepessa
Vò tentare co suppreche, e co chianto
D’Anea lo core, e spera la scuressa
Cossì de farlo muollo tanto quanto.
Doce pò le farrà la morte stessa,
Si hà tentata ogne via.chiamma ’ntra tanto
La fore, e dice chiena de sconfuorto;
Vi quanta gente, vì, corre a lo puorto?




99.




Se l’affuffano già, ca già s’è auzato
Lo viento frisco, e poste le giorlanne
Hanno a le poppe: e, si bè mai penzato
Me l’haverria sto guajo pe mill’anne,
Pure, sto core mio, ch’e ’mmescottato
A tanta guaje, sopportarrà st’affanne.
Na sola gratia voglio, o sore mia,
Che dasse n’autro assauto a chell’Arpia.




100.




Nc’haje confedentia, e chiù de no becchiero
Saccio ca nce puoi rompere co chisso,
Fà gran cunto de te, chesto, e lo vero:
Quanto havea ’n core, te scopreva spisso.
Sola tu fai pigliare sso frostiero;
Tu sola saje lo funno de ss’abisso:
Sore mia va t’omilia a sso sopervo;
Và m’ammatura sto cotugno aciervo.

